
 
 
 

 
 

 

 

Cuira, ils 3 da november 2026 

Communicaziun a las medias 

 

La Lia Rumantscha ha occupà las posiziuns da direcziun 

La suprastanza da la Lia Rumantscha ha elegì Gianna Olinda Cadonau e Daniela Albertini sco 
commembras da la direcziun da la Lia Rumantscha. A partir dal 1. da schaner 2027 mainan ellas 
ensemen cun il secretari general e parsura da la direcziun Andreas Gabriel l’operativa da 
l’organisaziun linguistica. 
 
Gianna Olinda Cadonau, manadra Lingua e Cultura 
Gianna Olinda Cadonau, oriunda da Scuol e sesenta a Cuira, ha studegià relaziuns internaziunalas e 
management da cultura. Dapi l’onn 2010 lavura ella tar la Lia Rumantscha. Actualmain maina Gianna 
Olinda Cadonau il ressort Cultura, ch’ella ha era represchentà plirs onns en la direcziun da la Lia 
Rumantscha. La partiziun «Lingua e Cultura» reunescha tut las tematicas da promoziun ed ils servetschs 
da la Lia Rumantscha en ils secturs da la lingua, da la furmaziun e da la cultura. 

Daniela Albertini, manadra Gestiun 
Daniela Albertini è oriunda da Sent e viva a Fläsch. L’economa da manaschi ha lavurà plirs onns en il 
sectur da finanzas. En pli è Daniela Albertini translatura diplomada ed ha instruì curs da rumantsch per 
la Lia Rumantscha. Daniela Albertini lavura dapi l’onn 2024 tar la Lia Rumantscha, actualmain sco 
manadra Svilup e Servetschs. Il nov post da direcziun Gestiun s’occupa da tut las dumondas da la gestiun, 
en spezial da las finanzas, dal persunal e da l’administraziun. 
 
Post da stab per il svilup 
En il rom da questas elecziuns per la direcziun ha la suprastanza da la Lia Rumantscha attribuì in’ulteriura 
posiziun che reunescha pliras incumbensas da svilup en ina nova funcziun da stab. Ignacio Pérez Prat, 
actualmain responsabel per la transfurmaziun digitala, vegn a surpigliar il 1. da schaner 2027 la nova 
funcziun da stab sco manader Svilup. En questa funcziun attribuida al secretari general è el responsabel 
per il svilup d’organisaziun e sustegna la direcziun en dumondas dal svilup e da la transfurmaziun.  

 

Persunas da contact 

Toni Vinzens, vicepresident da la Lia Rumantscha, 079 129 31 29 / vinzens.toni@bluewin.ch 

Andreas Gabriel, secretari general e parsura da la direcziun, 079 650 83 89, 
andreas.gabriel@rumantsch.ch   

